
[image: 封面]




文徵明
 （1470—1559），初名壁（亦作璧），字徵明。后以字行，更字徵仲，号衡山居士。长洲（今江苏苏州）人。以贡至荐试吏部，授翰林院待诏。少拙于书，刻意临学，亦规模宋、元，既悟笔意，遂悉弃去，专法晋、唐。其小楷虽自《黄庭经》《乐毅论》中来，而温纯精绝。行草深得智永笔法。大书仿黄庭坚者尤佳。隶书法钟繇，独步当世。生平雅慕赵孟頫，每事多师之。其书温润秀劲，稳重老成，法度严谨而意态生动。又善画山水、花卉、兰竹、人物，与沈周、唐寅、仇英合称『明四家』。传世墨迹有《楷书前后赤壁赋册》《四体千字文》等。著有《甫田集》。

落花诗

赋得落花诗十首　沈周

一

富逞秾华满树春，香飘落瓣树还贫。红芳既蜕仙成道，绿叶初阴子养仁。

偶补燕巢泥荐宠，别修蜂蜜水资神。年年为尔添惆怅，独是蛾眉未嫁人。

二

飘飘荡荡复悠悠，树底追寻到树头。赵武泥涂之辱雨，秦宫脂粉惜随流。

痴情恋酒粘红袖，急意穿帘泊玉钩。欲拾残芳捣为药，伤春难疗个中愁。

三

是谁揉碎锦云堆，着地难扶气力颓。懊恼夜生听雨枕，浮沉朝入送春杯。

梢旁小剩莺还掠，风背差池[image: image]
 又催。瞥眼兴亡供一笑，竟因何落竟何开。

四

玉勒银罂已倦游，东飞西落使人愁。急搀春去先辞树，懒被风扶强上楼。

鱼沫劬恩残粉在，蛛丝牵爱小红留。色香久在沉迷界，忏悔谁能倩比丘。

五

昨日繁华焕眼新，今朝瞥眼又成尘。深关羊户无来客，漫藉周亭有醉人。

露涕烟洟伤故物，蜗涎蚁迹吊残春。门墙蹊径俱零落，丞相知时却不嗔。

六

十二街头散冶游，满街红紫乱春愁。知时去去留难得，悟色空空念罢休。

朝扫尚嫌奴作践，晚归还有马堪忧。何人早起酬怜惜，孤负新妆倚翠楼。

七

夕阳无那小桥西，春事阑珊意欲迷。锦里门前溪好浣，黄陵庙里鸟还啼。

焚追螺甲教香史，煎带牛酥嘱膳。万宝千钿真可惜，归来直欲满筐携。

八

一园桃李只须臾，白白朱朱彻树无。亭怪草玄加旧白，窗嫌点易乱新朱。

无方漂泊关游子，如此衰残类老夫。来岁重开还自好，小篇聊复记荣枯。

九

芳菲死日是生时，李妹桃娘尽欲儿。人散酒阑春亦去，红销绿长物无私。

青山可惜文章丧，黄土何堪锦绣施。空记少年簪舞处，飘零今日鬓如丝。

十

供送春愁上客眉，乱纷纷地伫多时。儗招绿妾难成些，戏比红儿杀要诗。

临水东风撩短鬓，惹空晴日共游丝。还随蛱蝶追寻去，墙角公然隐半枝。

和答石田落花十首　文壁

一

扑面飞帘漫有情，细香歌扇鄣盈盈。红吹干雪风千点，彩散朝云雨满城。

春水渡江桃叶暗，茶烟围榻鬓丝轻。从前莫恨飘零事，青子梢头取次成。

二

零落佳人意暗伤，为谁憔悴减容光。将飞更舞迎风面，已褪犹嫣洗雨妆。

芳草一年空路陌，绿荫明日自池塘。名园酒散春何处，惟有归来屐齿香。

三

蜂撩褪粉偶粘衣，春减都消一片飞。蒂挠园风无那弱，影摇庭日已全稀。

樽前漫有盈盈泪，陌上空歌缓缓归。未便小斋浑寂寞，绿阴幽草胜芳菲。

四

怅人无奈晓风何，逐水纷纷不恋柯。春雨卷帘红粉瘦，夜凉踏影月明多。

章台旧事愁边路，金缕新声梦里歌。过眼莫言皆物幻，别收功实在蜂窠。

五

战红酣紫一春忙，回首春归属渺茫。竟为雨残缘太冶，未随风尽有余香。

美人睡起空攀树，蛱蝶飞来却过墙。脉脉芳情天万里，夕阳应断水边肠。

六

桃蹊李径绿成丛，春事飘零付落红。不恨佳人难再得，缘知色相本来空。

舞筵意态飞飞燕，禅榻情怀袅袅风。蝶使蜂媒都懒慢，一番无味夕阳中。

七

开喜秾纤落更幽，树头何用胜溪头。有时细数坐来久，尽日贪看忘却愁。

惹草萦沙风冉冉，伤春怅别水悠悠。不堪旧病仍中酒，疏雨浓烟锁画楼。

八

风袅残枝已不任，那堪万点更愁人。清溪浣恨难成锦，红雨鏖香并作尘。

明月黄昏何处怨，游丝白日静中春。急取办须东阑醉，倒地犹堪藉绮茵。

九

飞如有恋堕无声，曲砌斜台看得盈。细草栖秀朱点染，晴丝撩片玉轻明。

江风飘泊明妃泪，绿叶差池杜牧情。赖是主人能爱惜，不曾缘客扫柴荆。

十

情知芳事去还来，眼底飘飘自可哀。春涨平添弃脂水，晓寒思筑避风台。

沾衣成阵看非雨，点径能匀衬有苔。秾绿已无藏艳处，笑他蜂蝶尚徘徊。


和答石田先生落花之什徐
 [image: image]
 卿


一

不须惆怅绿枝稠，毕竟繁华有断头。夜雨一庭争怨惜，夕阳半树少淹留。

佳人踏处亏鞋薄，燕子衔来别院幽。满目春光今已老，可能更管镜中愁。

二

狼籍亭台一夜风，可怜芳树色销秾。舞翻江浪春三级，飞入宫墙恨万重。

黄雀啄残红粉薄，杜鹃惊怨绿阴浓。不知开落浑常事，错使愁人减玉容。

三

门掩残红树树稀，客车莅访雨中泥。蜂扳故蕊将鬓护，鸟过空枝破血啼。

半月帘栊风不定，一川烟景日平西。先生卧病浑难管，收拾余英醉里题。

四

歌酒阑干事已非，玉人惆怅卷罗帷。可堪荏苒争先谢，更不踌躇各自飞。

尽扫庭枝风敛怨，偶黏屋纲雨冲围。今朝蝶似长安客，羞见残春寂寞归。

五

莫怪伤春意绪浓，百年光景一番空。梁王醉斝今朝覆，楚客离魂何处逢。

瓶雪炙销帘外日，鬓红吹坠烛边风。侯家茵席千重软，怜取微姿厕幕中。

六

飘荡东西不自持，多情牵惹有飞丝。恩私漫忆曾扳手，精魄难抛未冷枝。

每戒儿童摇树戏，空烦道路隔墙窥。经春为尔添惆怅，开费青尊落费诗。

七

微绿临窗障读书，树头密叶结阴初。湘江有客伤迟暮，金谷无人惜耒锄。

何处光阴三月闰，今朝消息几分疏。情知世事浑如此，闲把萧萧短发梳。

八

流莺飞絮两争忙，齐送春归出苑墙。禁路晴车尘散绮，小桥溪店水流香。

轻狂合著风情句，怅怏渐非铁石肠。整取明朝诗箧在，晚阴凉阁赋池塘。

九

秾华奄忽又飞尘，门户青苔白日贫。烟柳前村仍好景，禅房曲径有余春。

筇边拂袖听啼[image: image]
 ，树下离亭远送人。时节匆匆惊眼过，岂能长得鬓毛新。

十

开时才见叶尖芽，转眼成阴又落花。平地水粼添腻涨，满庭月色浸残霞。

不怜玉质泥涂忍，好厄红颜造化差。堪笑唐皇太痴绝，却教御史管铅华。

再和徵明昌榖落花之作沈周

一

百五光阴瞬息中，夜来无树不惊风。踏歌女子思杨白，进酒才人赋雨红。

金水送香波共渺，玉阶看影月俱空。当时深院还重锁，今出墙头西复东。

二

阵阵纷飞看不真，霎时芳树减精神。黄金莫铸长生蒂，红泪空啼短命春。

草上苟存流寓迹，陌头终化冶游尘。大家准备明年酒，惭愧重看是老人。

三

扰扰纷纷纵复横，那堪薄薄更轻轻。沾泥蓼花无狂相，留物坡翁有过名。

送雨送春长寿寺，飞来飞去洛阳城。莫将风雨埋冤杀，造化从来要忌盈。

四

似雨纷然落处晴，飘红泊紫莫聊生。美人天远无家别，逐客春深尽疾行。

去是何因趁忙蝶，问难为说假啼莺。闷思遣拨容酣枕，短梦茫茫又不明。

五

春归莫怪懒开门，及至开门绿满园。渔楫再寻非旧路，酒家难问是空村。

悲歌夜帐虞兮泪，醉舞烟江白也魂。委地于今却惆怅，早无人立厌风幡。

六

芳菲别我是匆匆，已信难留留亦空。万物死生宁离土，一场恩怨本同风。

株连晓树成愁绿，波及烟江有幸红。漠漠香魂无点断，数声啼鸟夕阳中。

七

筇枝侵晓啄芳痕，借尔阶庭亦暂存。路不分明愁唤梦，酒无聊赖怕临轩。

随风肯去从新嫁，弃树难留绝故恩。惆怅断香余粉在，何人剪纸一招魂。

八

卖叟篮空雨满城，鏖芳战胜寂无声。挽留不住春无力，送去还来风有情。

莫论漫山便粗俗，仍怜点地亦轻盈。乱纷纷处无凭据，一局残棋不算嬴。

九

十分颜色尽堪夸，只奈风情不恋家。惯把无常玩成败，别因容易惜繁华。

两姬先殒伤吴队，千艳丛埋怨汉斜。消遣一枝闲拄杖，小池新锦看跳蛙。

十

香车宝马少追陪，红白纷纷又一回。昨日不知今日异，开时便有落时催。

只从个里观生灭，再转年头证去来。老子与渠忘未得，残红收入掌中杯。

和石田先生落花十诗　吕常

一

醉拍金樽饯众芳，东风无力更斜阳。溪鱼跳浪惊多食，山鸟收声似暗伤。

皱却面皮同我老，笑它行色为谁忙。停针关意闺中妇，独负年华过一场。

二

儿戏人间万事同，春来春去几番风。无端相对生愁处，不若全飘向醉中。

幻景忽惊随土化，余姿暂借与溪红。浮云富贵皆如此，翟相门头客子空。

三

黄四娘家迹已陈，今朝岂有昨朝春。不劳苦要人吹笛，自觉愁多酒入唇。

粉蝶来寻无可奈，紫骝嘶过亦何因。芳魂定结仙姝在，凭仗高楼语句新。

四

不识春残更出城，故枝别去总无情。雨前尚或逢游女，街上而今绝卖声。

一朵依稀疑硕果，半江狼籍葬倾城。凭谁常驻东风面，唤起黄荃为写生。

五

夜听无声晓已残，当时初赏种忧端。舞轻飞燕身随陨，魂散嵬坡血未干。

世事快情那可久，天公薄相个中看。教人酩酊怀长吉，乐府宜将此曲弹。

六

倚杖风前莫叹嗟，为贪结子损容华。随乌去去于谁屋，愧燕飞飞护旧家。

后土祠边浑不见，平章宅里寂无哗。向来游赏先凭酒，不道浇愁更用赊。

七

纷纷旧径复新蹊，成阵飘红只人迷。和露掬香犹扑鼻，与酥煎喫免污泥。

关情飞絮殷勤送，愁杀黄鹂一个啼。绝似西施逢范蠡，新恩不恋越来溪。

八

村北村南只树林，细推物理一微吟。虽于落木分前后，总是流年送古今。

薜荔满墙蒙点缀，蜻蜓近水学浮沉。隙驹夸父那追得，始信春宵可换金。

九

雨打风吹两折磨，隔墙一树也无多。过时先泣东家女，感事真逢春梦婆。

山鸟山蜂浑懒却，湖烟湖水欲如何。阴阴柳岸移舟晚，只有渔郎发棹歌。

十

大观除是达人知，势撚更张固自宜。顿觉树无骄侈相，正如国有老成时。

来禽乞果先临帖，梅子酸牙已咏诗。照料一枝筇竹杖，芳樽不误隔年期。

三答太常吕公见和落花之作　沈周

一

分香人散只空台，红粉三千首不回。恶劫信于今日尽，痴心疑有别家开。

节推系树马惊去，工部移舟燕蹴来。烂熳愁踪何地着，谢承惟有一庭苔。

二

玉蕊霞苞六跗全，一时分散觉凄然。风前败兴休当立，窗下关愁且背眠。

放怨出宫谁恋主，报香投井死同缘。无人相唤江南北，吹满西兴旧渡船。

三

马追红雨倦游回，春事阑珊意已灰。生怕渐多频扫地，酷怜将尽数衔杯。

莽无留恋墙头过，私有徘徊扇底来。老去挂牵宜绝物，白头自笑此心孩。

四

落柄开权既属春，少容迟缓亦谁嗔。酷憎好事败涂地，苦被闲愁殢杀人。

细数只堪滋眼缬，仰吹时欲堕头巾。不应扪虱穷檐者，荐坐公然有锦茵。

五

打失郊原富与荣，群芳力莫与时争。将春托命春何在，恃色倾城色早倾。

物不可长知堕幻，势因无赖到轻生。闲窗戏把丹青笔，描写人间懊恼情。

六

千林红褪已如挚，一片初飞渐渐添。梨雪沍阶人病酒，絮风撩面妾窥帘。

并伤鸟起余芳尽，汎爱一争晚浪恬。可柰去年生灭相，今年公案又重拈。

七

昨日才闻叫子规，又看青子绿荫时。秋娘劝早今方信，杜牧来寻已较迟。

脱当不归魂冉冉，溅枝空有泪垂垂。淹留墙角嫣黄甚，暴殄芳菲罪阿谁。

八

芳树清樽兴已阑，抛阶滚地又成团。带烟白扇棂斜透，夹雨檐沟瓦半漫。

老衲目皮闲作观，小娃裙衩戏承欢。无端打破繁华梦，拥被伤春卧不安。

九

为尔徘徊何处边，赤栏干外碧檐前。乱飞万点红无度，闲过一莺黄可怜。

观里又来刘禹锡，江南重见李龟年。送春把酒追无及，留取银灯补后缘。

十

盛时忽忽到衰时，一一芳枝变丑枝。感旧最闻前度客，怆亡休唱后庭词。

春如不谢春无度，天使长开天亦私。莫怪流连三十咏，老夫伤处少人知。

弘治甲子之春，石田先生赋落花之诗十篇，首以示壁，壁与友人徐昌穀属而和之。先生喜，从而反和之。是岁，壁计随南京，谒太常卿吕公，又属而和之。先生益喜，又从而反和之。其篇皆十，而先生之篇，累三十皆不更宿而成。成益易，而语益工。其为篇益富，而不穷益奇。窃思昔人以是诗称者，惟二宋兄弟，然皆一篇而止，固亦未有如先生今日之盛者。或谓古人于诗，半聊数语，足以传世。而先生为是，不已烦乎？抑有所托而取以自况也？是皆有心为之，而先生不然。兴之所至，触物而成，盖莫知其所以始，而亦莫得究其所以终。而传不传，又何庸心哉？惟其无所庸心，是以不觉其言之出而工也。至于区区陋劣之语，既属附丽，其传与否实视先生。壁固知非先生之儗，然亦安得以陋劣自外也！是岁十月之吉。衡山文壁徵明甫记。

老子列传　司马迁

老子者，楚苦县厉乡曲仁里人也，姓李氏，名耳，字伯阳，谥曰聃。周守藏室之史也。

孔子适周，将问礼于老子。老子曰：『子所言者，其人与骨皆已朽矣，独其言在耳。且君子得其时则驾，不得其时则蓬累而行。吾闻之，良贾深藏若虚，（君子）盛德容貌若愚。去子之骄气与多欲，态色与淫志，是皆无益于子之身。吾所以告子，若是而已。』孔子去，谓弟子曰：『鸟，吾知其能飞；鱼，吾知其能游；兽，吾知其能走。走者可以为罔，游者可以为纶，飞者可以为矰。至于龙，吾不能知其乘风云而上天。吾今日见老子，其犹龙邪！』

老子修道德，其学以自隐无名为务。居周久之，见周之衰，乃遂去。至关，关令尹喜曰：『子将隐矣，强为我著书。』于是老子乃著书上下篇，言道德之意五千余言而去，莫知其所终。

或曰：老莱子亦楚人也，著书十五篇，言道家之用，与孔子同时云。盖老子百有六十余岁，或言二百余岁，以其修道而养寿也。

自孔子死之后百二十九年，而史记周太史儋见秦献公曰：『始秦与周合而离，离五百岁而复合，合七十岁而霸王者出焉。』或曰儋即老子，或曰非也，世莫知其然否。老子，隐君子也。

老子之子名宗，宗为魏将，封于段干。宗子注，注子宫，宫玄孙假，假仕于汉孝文帝。而假之子解为胶西王昂太傅，因家于齐焉。

世之学老子者则绌儒学，儒学亦绌老子。『道不同不相为谋』，岂谓是邪？李耳无为自化，清静自正。

嘉靖戊戌六月十有九日，为北山师补书此传，于是余年六十有九矣。欧阳公尝言，夏日据案作书，可以消暑忘劳。然余挥汗执笔，只觉烦苦尔。岂公自有所乐也。是日午后微雨稍凉，但苦窗暗，故首尾浓纤不类，不觉观者之诮云。徵明识

太上老君说常清静经

老君曰：大道无形，生育天地；大道无情，运行日月；大道无名，长养万物；吾不知其名，强名曰道。夫道者：有清有浊，有动有静；天清地浊，天动地静。男清女浊，男动女静。降本流末，而生万物。清者浊之源，动者静之基。人能常清静，天地悉皆归。夫人神好清，而心扰之；（人）心好静，而欲牵之。常能遣其欲，而心自静，澄其心而神自清。自然六欲不生，三毒消灭。

所以不能者，为心未澄，欲未遣也。能遣之者，内观其心，心无其心；外观其形，形无其形；远观其物，物无其物。三者既悟，唯见于空；观空亦空，空无所空；所空既无，无无亦无；无无既无，湛然常寂；寂无所寂，欲岂能生？欲既不生，即是真静。真常应物，真常得性；常应常静，常清静矣。如此真（清）静，渐入真道；既入真道，名为得道，虽名得道，实无所得；为化众生，名为得道；能悟道者，可传圣道。

老君曰：上士不争，下士好争；上德不德，下德执德。执着之者，不名道德。众生所以不得真道者，为有妄心。既有妄心，即惊其神；既惊其神，即着万物；既着万物，即生贪求；即生贪求，即是烦恼。烦恼妄想，忧苦身心。便遭浊辱。流浪生死，常迷苦海，永失真道。真常之道，悟者自得，得悟道者，常清静矣。

仙人葛玄曰：吾得真道，曾诵此经万遍。此经是天人所习，不传下士。吾昔授之于东华帝君，东华帝君授之于金阙帝君，金阙帝君授之于西王母。皆口口相传，不记文字。吾今于世，书而录之。上士悟之，升为天官；中士悟之，南宫列仙；下士得之，在世长年。游行三界，升入金门。

左玄真人曰：学道之士，持诵此经者即得十天善神，拥护其人（神）。然后玉符保神，金液炼形。形神俱妙，与道合真。

正一真人曰：人家有此经，悟解之者，灾障不干，众圣护门。神升上界，朝拜高真（尊）。功满德就，相感帝君。诵持不退，身腾紫云。

嘉靖丁酉七月十有二日焚香敬书徵明

盘谷叙　韩愈

太行之阳有盘谷。盘谷之间，泉甘而土肥，草木丛茂，居民鲜少。或曰：『谓其环两山之间，故曰「盘」。』或曰：『是谷也，宅幽而势阻，隐者之所盘旋。』友人李愿居之。

愿之言曰：『人之称大丈夫者，我知之矣：利泽施于人，名声昭于时，坐于庙堂，进退百（官），而佐天子出令；其在外，则树棋（旗）旄，罗弓矢，武夫前呵，从者塞途，供给之人，各执其（物），夹道而疾驰。喜有赏，怒有刑。才俊满前，道古今而誉盛德，入耳而不烦。曲眉丰颊，清声而便体，秀外而惠中，飘轻裾，翳长袖，粉白黛绿者，列屋而闲居，妒宠而负恃，争妍而取怜。大丈夫之遇知于天子、用力于当世者之（所）为也。吾非恶此而逃之，是有命焉，不可幸而致也。

穷居而野处，升高而望远，坐茂树以终日，濯清泉以自洁。采于山，美可茹；钓于水，鲜可食。起居无时，维适之安。与其（有）誉于前，孰若无毁于其后；与其（有）乐于身，孰若无忧于其心。车服不维，刀锯不加，理乱不知，黜陟不闻。大丈夫之不遇于时者之所为也，我则行之。

伺候于公卿之门，奔走于刑势之途，足将进而趑趄，口欲言而嗫嚅，处污秽而不羞，触刑辟而诛戮，侥幸于万一，老死而后止者，其于为人，贤不肖何如也？』

昌黎韩愈闻其言而壮（之），与之酒而之为歌曰：『盘之中，维子之宫；盘之土，维子之稼；盘之泉，可濯可湘（沿）；盘之阻，谁争子所？窈而深，廓其有（容）；绕而曲，如往而复。嗟盘之乐兮，乐且无央；虎豹远迹兮，蛟龙遁藏；鬼神守护兮，呵禁不祥。饮则（且）食兮寿而康，无不足兮奚所望！膏吾车兮秣吾马，从子于盘兮，终吾生以徜徉！』

徵明书时年八十有四

醉翁亭记　欧阳修

环滁皆山也。其西南诸峰，林壑犹美。望之蔚然而深秀者，琅琊也。山行六七里，渐闻水声潺潺而泻出于两峰之间者，酿泉也。峰回路转，有亭翼然临于泉上者，醉翁亭也。作亭者谁？山之僧智仙也。名之者谁？太守自谓也。太守与客来饮于此，饮少辄醉，而年又最高，故自号曰醉翁也。醉翁之意不在酒，在乎山水之间也。山水之乐，得之心而寓之酒也。若夫日出而林霏开，云归而岩穴暝，晦明变化者，山间之朝暮也。野芳发而幽香，佳木秀而繁荫，风霜高洁，水落而石出者，山间之四时也。朝而往，暮而归，四时之景不同，而乐亦无穷也。

至于负者歌于途，行者休于树，前者呼，后者应，伛偻提携，往来而不绝者，滁人游也。临溪而渔，溪深而鱼肥，酿泉为酒，泉香而酒冽，山肴野簌，杂然而前陈者，太守宴也。宴酣之乐，非丝非竹，射者中，奕者胜，觥筹交错，坐起喧哗者，众宾欢也。苍颜白发，颓乎其中者，太守醉也。

已而夕阳在山，人影散乱，太守归而宾客从也。林树阴翳，鸣声上下，游人去而禽鸟乐也。然而禽鸟知山林之乐，而不知人之乐；人知从太守游而乐，而不知太守之乐其乐也。醉能同其乐，醒能述以文者，太守也。太守谓谁？庐陵欧阳修也。

余于梅韵堂展玩右军黄庭经初刻，见其筋骨肉三者俱备，后人得其一，忘其一，即唐初诸公亲睹右军墨迹，尚不能得，何况今日。至其冰姿玉质，宛如飞天仙人，又如临波仙子，虽久为规，抚而杳不能至。近余且屏居梅韵斋中，案头日置黄庭经一本，展玩逾时，倦则啜茗数杯，否亦握卷引卧。再日数然如是者数月，而右军运笔之法，炙之愈出，味之愈永。几为执笔拟之，终日不成一字，近秋初气爽，偶检阅《欧阳公文集》，爱其婉逸流媚。世传欧阳公得昌黎遗稿于庆书□中，读而心慕之，苦心探赜至忘寝食，遂以文章名冠天下。予辄有动于中，因仿右军作小楷数百余字，聊以寄意，敢云如凤凰台之于黄鹤楼也。

嘉靖三十年辛亥七月二十四日长洲文徵明书于玉磬山房时年八十有二

